
Ferðafélag Íslands sækir hér með um framkvæmdaleyfi til þess að gera lagfæringar á 
þjónustuveginum sem liggur að skála Ferðafélags Íslands í Hrafntinnuskeri. 
Framkvæmdin er minni háttar og felst í hliðrun vegslóðans á einum stað þar sem leiðin 
liggur yfir djúpt og þröngt gil. 

Á meðfylgjandi mynd má sjá upprunalega slóðann að skálanum eins og hann er í 
gildandi aðalskipulagi. Slóðinn er merktur með blárri línu. Þegar aðalskipulagið var gert 
á sínum tíma lá leiðin yfir jökulfönnina. Óalgengt er að vegur yfir jökul sé sýndur í 
aðalskipulagi en það er til marks hversu erfitt er að komast að skálanum. Leiðin var farin 
meðan hægt var en svo varð hún ófær vegna bráðnunar á jökulfönninni. Ferðafélag 
Íslands fékk heimild þáverandi Umhverfisstofnunar til þess að færa slóðann til norðurs á 
svæði sem var að mestu komið undan snjó og jökli. Nýi slóðinn var lagður eftir landinu 
og var hann hafður eins lítið áberandi og unnt var. Hann er merktur með gulri línu á 
meðfylgjandi korti og er víða ógreinilegur og vandrataður jafnvel í góðu skyggni. 
Þjónustuaðilar skálans sem um slóðann fara eru þó ekki í vandræðum því þeir eru 
staðkunnugir og aka oftast eftir GPS tæki.  Á einum stað þarf að fara yfir djúpt og þröngt 
gil. Fram á síðustu ár hefur verið snjór í gilinu allt árið sem hefur auðveldað akstur yfir 
það. 

Vegna enn frekari loftslagsbreytinga og hlýnunar veðurfars hverfur fönnin í gilinu á 
haustin og leiðin verður þá verulega torfær. Nú er svo komið að slóðinn er ekki lengur 
fær fyrir ökutæki og búnað sem þarf fyrir seyrulosun. Nauðsynlegt er að hliðra veginum 
yfir gilið á betri stað þar sem gilbarmar eru ekki eins brattir, til þess að tryggja að seyra 
og annar úrgangur komist í burtu með tryggum og öruggum hætti, en FÍ sér um að losa 
seyruna í umboði sveitarfélagsins. Setja þarf ræsi í veginn yfir gilið til þess að koma í 
veg fyrir að vorleysingar sópi honum ekki í burtu. 

Nýtt slóðastæði eins og FÍ leggur til er sýnt með grænum lit á meðfylgjandi korti. Lega 
slóðans er gróflega áætluð samkvæmt eftirfarandi GPS punktum.

Vegmót neðri:       N 63°56.560, W 019°11.818
Neðri gilbarmur:    N 63°56.529, W 019°11.555
Efri gilbarmur:       N 63°56.539, W 019°11.450
Vegmót efri:         N 63°56.493, W 019°11.343

Endanlegar GPS punktar verða teknir þegar allur snjór er farinn og framkvæmdum lokið.



Hugmyndir FÍ um hliðrun slóðans hafa verið kynntar fyrir Náttúruverndarstofnun og fylgir 
þeirra umsögn með í viðhengi. Forsætisráðuneytinu hefur einnig verið kynnt málið og 
hefur sveitarfélagið umsögn ráðuneytisins í sínum höndum. 

Í samráði og samvinnu við Náttúruverndarstofnun hefur FÍ áform um að útbúa lítið 
bílastæði við gilið. Útbúið verður skilti og merkingar við bílastæðið sem FÍ mun setja 
upp. Með þessu er komið í veg fyrir að óviðkomandi umferð verði um slóðann að 
skálanum. Merktar stikur verða settar frá bílastæðinu að skálanum.
Hér á eftir er nánari lýsing á framkvæmdinni.

Ekkert efni verður borið í slóðann nema yfir ræsið sem kemur í gilið þar sem það 
er          þrengst. 
Slóðinn mun fylgja yfirborði landsins eins og fyrri slóði og verður hvergi grafinn niður.  Grafan 
verður eingöngu notuð við að færa einstaka steina úr slóðanum ef þörf er á. 
Engir fláar eða skeringar verða gerðar á slóðanum eða í umhverfi hans.
Efnið sem þörf er á í slóðann er lítilsháttar og er einungis það efni sem þarf yfir ræsið og verður 
það tekið úr núverandi slóða þar sem hann liggur yfir gilið. 
Slóðinn verður rétt rúmlega bílbreidd eða um 2 - 2,5 metrar.
Ræsið verður um 1. meter í þvermál og 3-4 metrar á lengd. Það kemur í gilið þar sem það er 
þrengst. Staðsetninguna má sjá á meðfylgjandi teikningu.
Bílastæðið verður við ræsið þar sem slóðinn liggur yfir gilið. Það verður afmarkað með grjóti 
sem rammar stæðið inn.
Stæðið þarf að rúma þrjá til fjóra jeppa. Um 40-50 fermetrar.

Fáist leyfi fyrir framkvæmdinni er áformað að vinna verkið haustið 2026. Notast verður 
við traktorgröfu eða litla beltagröfu og verður allur kostnaður við færslu slóðans greiddur 
af Ferðafélagi Íslands.

Fyrir hönd Ferðafélags Íslands,

